
30 Joohr Nasegrübler – Bäck tu dä Eitis 

Im Baselbiet sit zwänzg Johr

das chunnt eim gar nit so lang vor.

D’Woge hei sich glettet, es isch guet

wie me mitenang kutschiere duet.

Es fehlti no, zum Glügg uf Ärde

dass d’Bos würd’ Bundesröti wärde!

Uf und zue und zue und uf 

s’goht ein, nei s’goht keine druf.

Isch ein druf, isch immer zue

langsam hani wirgglich gnue!

Mir meine do nit s’Basler Drämmli

sondern euser Laufner Lämmli.

Dä Chreisel z’Zwingä isch ganz guet

wenn mä i d’Stadt und zrugg fahre tuet

und mittsdrin ä Kunschtwärk, s’isch ä Pracht

us altem Iise, scho vor zwölf Johr gmacht,

und nomol drinn innä, ä Schtuehl, mir will schiine,

dört ghörti au dr Gmeinrot vo Zwingä ine.

Wenn de wotscht im Serafin umelaufe

denn muesch du zerscht go Fingge chaufe.

Mietisch d’Halle für se z’teschte

fehlt dr s’Gschirr und Stiel zum feschte.

Mit dr Mieti hesch, das macht ä schlächti Falle

numme grad ä blutti Mehrzwäckhalle

Ei Maa isch kei Maa

Zwe Maa isch ei Maa

duet Laufe none Schugger zue

het dr Wey jo nüt me z’tue:

gits ä zwoite Ma wie’s dr Stadtrot will

denn isch das definitif eine z’vill

Chürzlich han-ig öbis welle chaufe

und bi zerscht zur UBS abe glaufe.

Dört hani welle e Batze useloh

doch d’Charte isch grad retour cho

do isch mr ä Liecht ufgange, s’isch verschisse:

D’IG-Laufe het e Loch i d’Kasse grisse!

D’Leuthard, d’Doris nit d’Ninette

wott 100 Stei für die neui Vignette.

Dä isch aber glatt i d’Hoose

wär zahlt jetz die neue Strosse?

In Laufe isch me lengscht empört,

denn d’Rennleitig stoht do und dört.

Und wenn de wotsch uf Lieschbrg bloche 

tiä si dir grad s’Billet loche. 

Und biässe tiä si, s’isch famos 

Doris, nimm das Gäld für d’Umfahrigsstross!

Herzog & de Meuron baue e Huus 

us Chrüterchraft, me chunt nid drus. 

Mä gseht se bache und o chnätte

das git ä Hütte ganz us Lätte. 

Hei si denn emol kei Lehm

grifft euser Ultimativ-Syschtem: 

D’Plagette wo mir nüm die bruche

bringe mir eifach grad dört ufe.

Sit 30Johr hei’mrs fuscht-digg hinger dä Ohre

Nünzäh-hundert-vierenachtzg z’ Laufe gebore

Doch d’ Geburtsstation wird jetz gschlosse

so hets dr Landroot leider beschlosse.

Dr Richterich, är hets probiert

doch Laufä wird z’Lieschtel ignoriert. 

Es duet fascht alli Laufner närve, 

ass me sött is Bruederholz go wärfe.

«Laufe het alles» das isch veralte

mä würd gscheiter öppis neuers gstalte:

Ob Gricht, Betriibigs- oder Grundbuechamt

me nimmt eus alles us dr Hand

für alles muesch uf Arlese fäge

und Laufe isch numme «E Stadt zum Läbe!»

